Liewe vriende
 

Sjoe.  Ek het nou lanklaas al ons vreugdes met julle gedeel.

Ons het 'n heerlike vrouenaweek gehad op Namatubis waartydens Dries Burger van Windhoek met ons vroue en Maria se jeuggroep kom gesels het oor emosionele volwassenheid.  Die blikkies op die foto het o.a. 'n teesakkie ingehad en elke vrou is uitgedaag om by 'n vriendin, soos deur die Here op haar hart ingefluister, te gaan tee drink om 'n bietjie Here-dinge te deel.
 

Daarna het Jurgens Hendriks van Stellenbosch en dii uit Zimbabwe oorgekom na ons op Outjo en ons het, saam met van ons leiers uit Kaokoland, 'n bietjie kruiskulturele gedagtes uitgeruil (ligtelik gestel) by Erik-hulle se huis. Ons is dit almal eens dat dit baie waarde gehad het, en daar kan gerus meer sulke geleenthede gereël word ... 
 

Ek het saam met Jurgens hulle se vervoer 'n geleentheid gehad Moorreesburg toe en het waardering vir die Here se tydsberekening, want my ma het pas daar uit die hospitaal gekom en kon ek 'n bietjie hand bysit.  
 

Gister het ek en Estelle weer 'n baie goeie tydjie met  9 kerke in Outjo se pre-primêre onderwyseresse gehad.  Estelle het met hulle gepraat oor kindermishandeling, ek het so 'n bietjie choose to wait ingebring en ons kon vitamines wat SWAM by ons gelos het, uitdeel vir die kinders.  Ons het die onderwyseresse aangemoedig om die kindermishandelingpraatjie by 'n ouerdag aan te bied.
 

NGK Outjo het die daad by die woord gevoeg, en hulle sop wat hulle by Pinkster sou uitdeel, in die plakkerskamp gaan uitdeel.    Ons kon toe een van die pinksterkerkies bedien, Estelle se groep het die kinderklubs se kinders gaan bedien en Susan, Vicky en Mandie het die ou mense gaan opsoek. Dit was 'n heerlike brugbougeleentheid.
 

Sondag is dit Global day of Prayer en op Outjo is dit 'n sondagmiddaggeleentheid in die NG kerk.  Die Lutherse kerk se pastoor gaan die diens doen, en die Rooms katolieke kerk, VGK en 'n pinkster kerk neem deel aan die program en plaaslike sangers gaan optree.
 

Jacob gaan die Global day of prayer op Opuwo waarneem.  Hy is besig met Pinkster daar by ds Jason-hulle.  Hy kom Maandag terug om sy Toyota se dryfas reg te maak en ry dan weer Woensdag na Linus hulle by Okangwati. Erik hou Pinkster op Omaruru by die NG Kerk.
 

Eerskomende Dinsdag arriveer Heidelberg vir hulle uitreik na Orumana. Ons vra voorbidding vir al die spanne wat op pad is.  Melkbosstrand na Warmquelle, Vaalpark na Linus, Napier na Ondiye, Groote Kerk Kaapstad na die Noorde, Morelettapark en individue wat kom inloer en hand bysit.
 

Ja - dis 'n vreugde ... om soveel geleenthede te gebruik.  Vreugde is ook 'n RUS in Hom met 'n danksegging in jou hart.  Vreugde is 'n emosie wat God in jou verhouding met Hom, genereer.  Niemand kan dit wegneem.    Dit is 'n diep, innerlike vervulling ... en om die Here te dien ... gaan raak daardie diepte aan en voed dit in jou gees. Dis asof die Here jou DAAR op 'n ander, baie spesiale manier ontmoet.
 

Met groete van die Kunenespan
WILMA
